
	వ.	
లేచి పులకితతనుఫలకుండై యలితలంబున నంజలిపుటంబు ఘటియించి యిట్లనియె.

	గీ.	
జయ మహాకాళ! విశ్వేశ! జయ మఘారి!

జయ మురాంతకసాయక! జయ మహేశ!

జయ విరూపాక్ష! ధూర్జటీ! జయ గణేశ!

జయ చతుర్వ్యూహ! జయ చంద్రశకలజూట!

	క.	
అలికాక్షుఁ బార్వతీధవుఁ

గలికాలవికారదూరు గణవరు మల్లీ

కలికావర్ణు ధనేశ్వరు

చెలికానిని నిన్నుఁ గొల్తు శివ! ఫణివలయా!

	గీ.	
నీకు మ్రొక్కు లొనర్చెద నీలకంఠ!

కంఠభాగకరీశ్వరడుంఠిజనక!

జనకముఖయోగిజనగేయ! సరళభావ!

భావజాంతర! హర! యీశ! పంచవదన!

	సీ.	
కామాహితుఁడ వయ్యుఁ గరుణతో నెట్లు భ

        క్తులపాలిటికిఁ గామదుండ వైతి

వుగ్రలక్షణరేఖ నొందఁజాలియు సర్వ

        మంగళాన్వితమూర్తి మనితి మెట్లు

భవరోగవైద్యవిభ్రమముఁ దాల్చియు నెట్లు

        మాననితలయేఱుఁ బూనినాఁడ

పరసిచూడఁగ దిగంబరుఁడ వయ్యును నిరం

        తరవిభూతిస్ఫూర్తిఁ దనరి తెట్లు

		 ఈ పేజీలో చివరి మార్పు 24 అక్టోబరు 2020న 14:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

